
తమరి ప్రమదావనంలో ప్రతిధ్వనిచ్చేరాయి ఉందని చెప్పి స్నేహితులందర్నీ ఊరించి చంపి, ఒకనాడు, తద్విషయంలో అయిదింటికి స్నేహితులందర్నీ పిలిచి ఆ వనంలోనే వాళ్ళకి కాఫ్యాదులు ఇస్తూ వాళ్ళు అవి ఆరగిస్తూన్న సమయంలో, తను, దానికేసి నడిచి,

మీనయ్య - ప్రతిధ్వనోయ్! 

ప్రతి - ఓయ్! 

అనగా, చివరపలుకు ప్రతిధ్వనించటంవల్ల అందరూ మెచ్చుగున్నా, అక్కడ తను దాక్కోపెట్టిన మనిషివాడు తమ చెప్పిన మాటలు మరిచి పోయాడని మీనయ్య కొంచెం ఆగ్రహించి, మళ్లీఅటువెళ్ళి. 

మీ - సరిగ్గా చెప్పు వెధవ పీనుగా!

ప్రతి - వెధవ పీనుగా! 

మీ - (కోపంతో) ఛంపేస్తా! 

ప్ర - ఛంపేస్తా! 

అని ప్రతిధ్వనులురాగా, బయల్దేరుతూన్న కోపం చంపుగుని, పైకి నవ్వుతూ, స్నేహితులతో, 

మీ - చూశారా! ప్రతీ అక్షరం ఎంత స్పష్టంగా వినపడుతోందో! 

ఒక స్నేహితుడు. - (ఆ రాతికేసి నడిచివెళ్ళి) నువ్వుంటా ఎప్పణ్ణించీ? 

ప్రతి - ఒంటిగంట నించి 

ఒకస్నే - ఇదేమిటి, మీనయ్యా! ఈ ప్రతిధ్వని ప్రశ్నలకి సమాధానం కూడా చెబుతోందే! 

మీ - ఇది కొత్తరకం, ప్రపంచంలో ఏదీ అసంభవం కాదు. 

బాపిరాజు - మనిషి కోతిలోంచి పుట్టాడంటారేమిటీ? నీ అభిప్రాయం ఏమిట్రా,
రామకోటీ? 

రా - ఆఁ, ఇల్లా అంటున్నారని కోతులికి బోధపడదు గనకః లేకపోతే అవి పేచీపెట్టవూ? 

బా - పోనీ, ఈవాదన మంచిదంటావా? 

రా - మంచిదే. 

బా - ఏం?

రా - కొందరు కొందరు వెనక్కి మాట్లాడుకుపోతూ తమ తాతల్నీ ముత్తాతముత్తాతల్నీ స్తోత్రాలు మొదలెట్టి గొడవ చేస్తూంటారు. అలాంటివాళ్ళని ఇవతలికి గెంటడానికి ఈవాదన కాస్త గోడలాగ పనిచేస్తుంది. 

ఒక చోట అతిఘాటుగా ఉపన్యాసం పేల్చేస్తూన్న ఒకవక్త -  

మహాజనులారా, నానోట చీమంత అబద్దం వచ్చినాసరే, నా నెత్తిమీద పెద్దపిడుగు పడుగాక! అంటూ చాలాహడావిడిగా అభినయించగా, ఏదో ఊరికే బులబులాగ్గా కర్రముక్కలతో అంటెట్టి ఉన్న ప్లాటుఫారం పెళ్ళుమని విరిగి ఢమ్ముమని కిందపడిపోగా, 

ఒక సభ్యుడు - పిడుగు పడింది. అన్నీ అబద్దాలన్నమాట. 

అనగా, చాలామంది తెల్లపోగా, కొంతసేపట్లో, ఆ కలపలోంచి వక్తలేచి పైకివస్తూండడం గమనించి, 


మరోసభ్యుడు - నెత్తిమీద పడకుండా దూసుకుపోయింది. పిడుగు. నెత్తిమీదే పడుతుందన్నాడు. అన్నీ అబద్ధాలే.

భమిడిపాటి కామేశ్వరరావు రచనలు - 1

